
	చ.	
అని సుత నూఱడించుతఱి నర్జునభీమతనూజు లార్తి మ్రొ

క్కిన గని దీవనోక్తు లిడి కేవలమైత్రిని తండ్రి మిమ్ములన్

గనుఁగొన నేటికిం గలిఁగెఁగా యన కన్నుల హర్షబాష్పముల్

బెనఁగ శిరంబు మూర్కొనుచు బిగ్గన కౌఁగిటఁ జేర్చి రర్మిలిన్.

	చ.	
అనఘుఁడు రేవతీరమణుఁ డంతట పుత్రిని పెండ్లికూఁతుఁగా

నొనరుప నాజ్ఞ సేయ వివిధోన్నతశంఖమృదంగభేరికా

ధ్వనులు సెలంగ విప్రవనితామణు లాశశిరేఖనున్ గన

త్కనకవితర్దికామణులగద్దియపై వసియింపఁజేసియున్!

	క.	
మంగళనీరాజనము లొ

సంగి సుమాక్షతలు చాలఁ జల్లుచుఁ బ్రియమొ

ప్పం గౌరీకల్యాణమ

నం గడువేడుకను దీవనల నిడిపి దగన్.

	ఉ.	
వ్రేలెడుతారహారములు వెన్కకు వ్రాల్చి వడంకుకౌనుకుం

గీలుజడం బిగించి దులకించు చనుంగవ గెంటనీక పై

మేలిపయంట చేలఁ బిగిమెల్చి మెఱుంగుచెఱుంగు బొడ్డునం

గ్రాలఁగ జెక్కి యొక్కకలకంఠి తలంటెను వాలుగంటికిన్.

	చ.	
చను లొరయంగ నూర్పులు బొసంగ మొగమ్మున గ్రమ్ము చెమ్మటల్

మినమిన బొంగ మధ్యగతి మేఖలఘంటలరం తెసంగ హా

రనిచయము ల్దొలంగ మణిరంజితకంకణముల్ ఝళంఝళ

ధ్వని మెఱయంగ గంధఫలితైలమునన్ శిరసంటె బోఁటికిన్.

	చ.	
ఒకతనుమధ్య సన్మణిగణోజ్జ్వలపీఠిని దా వసించి యిం

చుక నిరుప్రక్కలం దొడలు సోకఁగ హత్తిలఁజేసి వెన్ను చూ

చుకముల నాని పెన్నెఱులు చుల్కన చిక్కులు వీడదీసి నా

తికి ఘనసారతైలమున తిన్నఁగ దువ్వి ఘటించె క్రొమ్ముడిన్.

	గీ.	
సప్తతాళభేదనాప్తిసదంబక

రమ్య మగుచు రాగరసము నెఱపి

		 ఈ పేజీలో చివరి మార్పు 24 జూలై 2021న 06:23కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

